
Dyddiad: Dydd Gwener 7 Rhagfyr 2001
Amser: 10.30am hyd 1.00pm
Lleoliad: Theatr Brycheiniog, Aberhonddu

Arolwg Pwyllgor Diwylliant Cynulliad Cenedlaethol Cymru o’r Iaith Gymraeg

Datganiad Tystiolaeth - T.AV. Evans, Cadeirydd, Consortiwm Cymraeg i Oedolion 
Powys 

A. Cefndir: Y Consortiwm a’i Waith

Mae’r datganiad ar ran y Consortiwm, ac felly’n bennaf ar y gwasanaeth 
Cymraeg i Oedolion. (Mae’n ymwneud yn bennaf â’r thema ‘Teuluoedd a 
Chymunedau’ ond yn ymwneud hefyd â rhai agweddau o’r themau eraill)

Mae’r Consortiwm yn cydlynu gwasanethau pum darparwr Cymraeg i Oedolion 
ym Mhowys sy’n trefnu cyrsiau amrywiol i oddeutu 600 o ddysgwyr yn flynyddol. 
Mae’r cyrsiau yn cynnwys dosbarthiadau wythnosol traddodiadol a chyrsiau 
cyfnod a bloc, gan gynnwys penwythnosau preswyl a Sadyrnau Siarad. Darperir 
ar gyfer pob lefel, o ddechreuwyr hyd at gyrsiau gloywi i’r rhugl.

Ariennir y gwaith yn bennaf trwy y Cyngor Cenedlaethol dros Addysg a 
Hyfforddiant (CCAH) yn ôl fformiwla sy’n bennaf seiliedig ar y nifer o fyfyrwyr a’r 
oriau dysgu. Hefyd, telir ffïoedd gan fyfyrwyr, a threfnir taliadau arbennig a 
grantiau prosiect am gyfnod ar gyfer rhai cyrsiau ‘yn y gweithle’. Yn y gorffennol 
cafwyd peth arian datblygu, ar gyfer prosiectau arbennig, trwy’r Cyngor cyllido.

Mae’r Consortiwm yn gweithredu ar sail Cynllun sy’n gosod nodau a thargedau 
ynghyd â threfniadau gweithredu a chydlynu. Mae’r Cynllun hefyd yn ystyried 
nodweddion cymdeithasol ac ieithyddol Powys; megis - yr ardaloedd 
traddodiadol Cymraeg a Saesneg, cymunedau gwasgaredig, y trefi marchnad a 
busnesau bychain, canran uchel o weithwyr cyhoeddus, y twf mewn addysg 
ddwyieithog a nifer y siaradwyr Cymraeg ifanc, a’r mewnfudo cyson - ac ar y sail 
hwn, yn ceisio dynodi grwpiau arbennig i’w targedu fel dysgwyr.

Mae’n nodwedd o Gynllun Powys i ystyried nid yn unig grwpiau arbennig ond 
hefyd eu pwrpas mewn dysgu’r Gymraeg. Targedir yn arbennig:- 



Y Gweithlu - cyflogwyr a’u staff at bwrpas gwaith a gyrfa.

Rhieni - at bwrpas cynorthwyo ac uniaethu gyda addysg ddwyieithog plant a 
phobl ifanc.

Mewnfudwyr ac eraill - at bwrpas deall a chyfranogi o’r Gymraeg fel iaith byw 
a naturiol mewn cymdeithas.

ac i’r dyfodol:

Pobl ifanc, wedi ymadael ysgol - at bwrpas adnewyddu ac atgyfnerthu’r 
Gymraeg a’r sgiliau iaith ennillwyd yn yr ysgol.

Cedwir cysylltiad â phrif fudiadau Cymraeg y Sir, ac yn arbennig CYD 
(Cymdeithas y Dysgwyr) a Mentrau Iaith Powys er marchnata, dynodi anghenion 
a cynnig cyfleoedd cymdeithasol i ddysgwyr. Cedwir cysylltiad agos hefyd gyda 
Bwrdd yr Iaith Gyrmaeg, trwy’r Swyddog Genedlaethol Cymraeg i Oedolion.

B. Rhai Ofynion ac Anghenion

Mae’r Consortiwm yn parhau i edrych am ddulliau amrywiol a hyblyg o gyflwyno 
Cymraeg i Oedolion. Mae peth tystiolaeth fod dysgwyr ddim mor amyneddgar y 
dyddiau hyn, ac yn awyddus i gyflawni’n gynt ac i ddechrau defnyddio’r 
Gymraeg, yn hytrach na dilyn cwrs traddodiadol. Yn ddiweddar e.e. cafwyd nifer 
yn holi ynglþn â’r cyfle i ddysgu un-i-un, ac mae cyrsiau mwy dwys yn 
boblogaidd. Yma mae angen adnoddau ar gyfer gwaith ymchwil, datblygu ac 
arbrofi (megis ehangu’r defnydd o Dechnoleg Gwybodaeth), ac mae datblygu 
Canolfan Iaith y Sir yn bwysig i’r gwaith hwn hefyd.

Mae hefyd yr angen i barhau i edrych am farchnadoedd a grwpiau targed 
newydd. Er enghraifft, mae arolwg diweddar gan Menter Maldwyn o 
ddwyieithrwydd ymysgu busnesau bach yn dangos awydd pendant gan 
berchnogion a chyflogwyr i benodi siaradwyr Cymraeg er mwyn bod yn fwy 
cystadleuol, gyda 23% am ystyried dysgu’r Gymraeg yn y dyfodol. Mae’r 
sectorau preifat a gwirfoddol yn farchnadoedd i’w datblygu yn ogystal â’r 
gwasanaeth cyhoeddus, ac nid lleiaf i’r rhan sy’n teimlo eu bod o dan anfantais yn 
eu gwaith a’u gyrfa heb medrusrwydd o’r Gymraeg.

Rhaid cadw golwg cyson ar wella effeithlonrwydd y dysgu, trwy denu a chadw a 
hyfforddi’r tiwtoriaid gorau, a defnyddio’r trefniadau mwyaf effeithiol. Er 
enghraifft gall y drefn o gyflogi Tiwtor-Drefnyddion dros ardal arbennig fod yn 



effeithiol yn cyfrannu i’r dysgu ac hefyd yn rhoi arweiniad profesiynol a chyson i 
diwtoriaid rhan-amser. Hefyd, gall dysgwyr da bwydo’n ôl i’r gwasanaeth, yn 
dychwelyd fel tiwtoriaid gyda’r profiad o ddysgu. Mae dilyniant, gyda cwrs ar gael 
ar bob lefel, o’r dechrau hyd nes dod yn rhugl, yn rhan bwysig o’r drefn. Mae hyn 
oll yn dipyn mwy anodd a chostus i’w drefnu mewn ardal wledig fel Powys na 
mewn ardal poblog, ac yn gofyn adnoddau arbennig.

Mae yna berthynas (yn rhesymegol) rhwng nifer y dysgwyr a’r gost personol 
iddyn nhw, gyda atyniad amlwg i’r cyrsiau y gellir eu cynnig yn rhad ac am ddim. 
Gellir dadlau fod manteision mewn buddsoddiad personol yn y dysgu, er mae 
profiad yn dangos y collir cwsmeriaid os yw’r ffïoedd yn rhy uchel. Mae’r gost 
personol hwn eto’n taro’n drymach mewn ardal wledig.

 

 

C. Rôl ar gyfer y Dyfodol

Mae rôl neilltuol a phwysig i’r gwasanaeth Cymraeg i Oedolion i’r dyfodol, e.e.

- gwneud cyfraniad arbennig at gyflwyno gwasanaethau - 
cyhoeddus, preifat, gwirfoddol - i’r cyhoedd yn y Gymraeg, ac i 
argyhoeddi cyflogwyr o’r angen i gael siaradwyr Cymraeg i’w 
gwasanaethau

- rhoi cymorth a chyfle i’r rhai sy’n teimlo fod sgiliau yn y Gymraeg yn 
fantais i ennill swydd neu cael dyrchafiad.

- rhoi cyfle i newydd-ddyfodiaid, ac eraill i gyfranogi ac ennill 
ymwybyddiaeth llawnach o Gymru, a manteisio ar ddwyieithrwydd.

- bod yn fodd i siaradwyr Cymraeg sydd heb dderbyn addysg 
cyfrwng Cymraeg yn yr ysgol i wella eu llythrennedd a’u sigliau 
trwy gyrsiau gloywi. (Bu diffyg addysg Cymraeg yn yr ysgolion yn 
wendid mawr yn y gorffennol).

- bod yn gyfrwng (ynghyd ac addysg bellach ac addysg oedolion 
cyfrwng Cymraeg llawnach) i helpu bobl ifanc sy’n ymadael ysgol i 
gynnal a gwella eu sgiliau iaith a’u defnydd o’r Gymraeg 
(Ymddengys fod pobl ifanc yn fwy parod na’u rhagflaenwyr i fentro a 



bwrw ati i ddefnyddio’r iaith, ac yn poeni llai am ‘gywirdeb’, ac mae 
hyn yn fantais).

- bod yn gyfrwng arall i ennill ewyllys da i’r Gymraeg, i ledaenu 
gwybodaeth o’r iaith, ac i adeiladu dealltwriaeth. (Mae llawer 
dysgwr profiadol yn dweud fod bron bob amser cyfle ar gael i siarad 
Cymraeg yng Nghymru, ond i rywun edrych amdano).

C. Arolwg y Cynulliad Cenedlaethol

Mae mudiadau a sefydliadau ar gael, yn genedlaethol ac ar lawr gwlad, i 
ddarparu a gweithredu.

Y gofyn o’r Cynulliad Cenedlaethol yw arweiniad, esiampl a pholisïau cadarn, 
ac adnoddau. 

I wireddu a gweithredu polisïau gellir clustnodi a chyfeirio adnoddau’n benodol 
neu, os cyfeirio’n gyffredinol, gosod canllawiau a gofynion ar ddarparwyr.

Nid oes rhaid aros bob amser am y ‘galw’ am wasanaeth newydd neu llawnach. 
Mae’r berthynas rhwng y ‘galw’ a’r ‘ddarpariaeth’ yn un agos, ac weithiau daw y 
galw o ganlyniad i ddarpariaeth.

Yn 1969 cafwyd datganiad gan yr Ysgrifennydd Gwladol yn annog Awdurdodau 
Addysg Cymru i ddatblygu addysg ddwyieithog yn yr ysgolion. Gall arolwg 
presennol y Cynulliad arwain at arweiniad a chefnogaeth o’r math ar gyfer 
addysg Cymraeg ôl 16 gan gynnwys addysg oedolion.

Pwyntiau Penodol

Amlinellwyd gynt rhai o anghenion a gofynion cyffredinol Cymraeg i Oedolion ym 
Mhowys am adnoddau digonol i gynnal a datblygu’r gwasanaeth.

Nodir yma rhai gofynion penodol:-

(a) i’r corff cyllid (CCAH - Elwa) 

(i) rhoi cydnabyddiaeth llawnach i ardaloedd gwledig, 
ac yn arbennig i ardaloedd gyda gwasgaredd 
sylweddol fel Powys, yn ei fformiwla ariannu.



(ii) cynyddu’r pwysedd sy’n berthnasol i gyrsiau 
Cymraeg i Oedolion o’r .25 ychwanegol presennol i .50, 
gyda’r adnoddau cymesur o’r Cynulliad i’w ariannu 

(iii) adfer y drefn o ddarparu arian datblygu ac arian 
prosiectau.

(b) cefnogi ac unioni a chais Bwrdd yr Iaith Gyrmaeg am 
adnoddau penodol ar gyfer:

(iv) sefydlu Canolfan Cydlynu Cenedlaethol i gydlynu 
ac arwain datblygu ar ddulliau a deunyddiau dysgu, 
hyfforddiant, ymchwil a phrosiectau.

(v) llywio rhaglen marchnata cenedlaethol a lleol, i 
godi proffil y gwasanaeth a rhoi gwybodeth llawnach i’r 
cyhoedd. 

